
Hi Patriæ præbent merces Orientis opimas,

 Hi quas occidui Littoris Indus habet.

At non Mercurio ſoli eſt addicta colendo

 Lugdunum, aut reliquis artibus inde caret.

Non Themis aut Pietas abſunt, habet utraque templa,

 Et certam miſeris utraque præſtat opem.

Nobilitas Cleri titulo præfulget honoris,

 Lugduni Comites dicere jure licet.

Cauſidicos ornat doctæ facundia linguæ,

 Nec ſileam Medicos, nobile Collegium.

Parte aliâ ſurgunt auguſtæ culmina Molis,

 Communem dicunt civibus eſſe Domum.

Hîc à Quinque viris, quibus Urbis ſumma poteſtas,

 Æquo jus ſtrictum flectitur arbitrio.

Rite cavent ne quis fucatam obtrudere mercem

 Audeat, atque datam fallere poſſe fidem.

Pondera, menſuras, annonam, ſtrata viarum

 Curant, utque Urbi ſtet decor, atque ſalus.

Hîc etiam, ut renovata ſuos Academia fœtus

 Ederet, unanimi voce dedere locum.

Publica tum nobis Regis data jura ſigillo,

 Ante hac privatis res erat ominibus.

